
Република Македонија

МИНИСТЕРСТВО ЗА ЗЕМЈОДЕЛСТВО, ШУМАРСТВО И 

ВОДОСТОПАНСТВО

ПРЕДЛОГ ЗАКОН ЗА ИЗМЕНУВАЊЕ И ДОПОЛНУВАЊЕ
НА ЗАКОНОТ ЗА БЕЗБЕДНОСТ НА ХРАНАТА
Скопје, Октомври, 2013 година

ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВЊЕ НА ЗАКОНОТ

Со заклучокот на Владата на Република Македонија по однос на точка 71 од Сто шеесет и првата седница, одржана на 8.10.2013 година, а во врска со Информацијата за потпишан правилник кој ја регулира проблематиката со генетски модифицирана храна, како и точка 47 Информација по однос на можноста за доставување на Предлог закон за изменување и дополнување на соодветен закон за спречување на увоз на генетски модифицирана храна, е утврдено дека надлежните институции треба да внесат одредби во сите закони кои ја третираат генетски модифицираната храна согласно кои ќе се утврди забрана за увоз во Република Македонија на сите видови генетски модифицирана храна, а рокот на нивното важење да биде се до влегувањето на Република Македонија во Европската Унија.
Во врска со заклучокот по однос на точка 46 од Сто шеесет и првата седница, одржана на 8.10.2013 година, а во врска со Информација по однос на изменување и дополнување на Законот за безбедност на храната, правилниците кои треба да ги донесе Агенцијата за храна и ветеринарство во иднина треба да бидат со претходно добиена согласност од Владата на Република Македонија.
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ ЗАКОНОТ

Овој закон има за цел да обезбеди високо ниво на заштита на здравјето на луѓето и животните и да ја уреди работата и надлежностите на органот кој ќе го спроведува.
Законот се заснова на следните начела: законитост, обезбедување на соодветен степен здравствена заштита на животните и на ветеринарно јавно здравство.
Основни решенија на законот се воведување на забрана за увоз, производство и ставање во промет на ГМО храна, производи кои содржат ГМО храна или се составени од ГМО. 
Со предлог Законот изменување и дополнување на Законот за безбедност на храната се воведува одредба со која сите правилници кои во иднина ќе ги носи Агенцијата за храна и ветеринарство да бидат со претходна добиена согласност од Владата на Република Македонија.
III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведување на овој закон не се потребни дополнителни финансиски средства од Буџетот на Република Македонија.

IV.ПРОЦЕНА НА ФИНАНСИСКИ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИН НА НИВНО ОБЕЗБЕДУВАЊЕ КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Средствата за спроведување на овој закон ќе се обезбедат согласно Програмата за користење на средства за ветеринарно здравство и ветеринарно јавно здравство. Имплементацијата на овој Закон нема дополнително да ги оптовари правните лица предмет на овој закон, Буџетот на Република Македонија како и другите јавни финансиски средства.

V. ПРЕГЛЕД НА РЕГУЛАТИВИ ОД ДРУГИ ПРАВНИ СИСТЕМИ И УСОГЛАСЕНОСТ НА ПРЕДЛОГОТ НА ЗАКОН СО ПРАВОТО НА ЕВРОПСКАТА УНИЈА
Законот за изменување и дополнување на Законот за безбедност на храната претставува национално решение.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА БЕЗБЕДНОСТ НА ХРАНАТА
Член 1

Во Законот за безбедност на храната (“Службен весник на Република Македонија“ бр. 157/10, 53/11 и 1/12) членот 56 се менува и гласи:

”(1) Се забранува производство, ставање во промет, увоз во Република Македонија на храна и производи од храна  кои содржат ГМО или се составени од ГМО.

(2) Агенцијата спроведува официјална контрола за утврдување на спроведувањето на забраната од став (1) на овој член.

(3) Директорот на Агенцијата го пропишува начинот на вршењето на официјалната контрола на забраната за производство, ставање во промет, увоз во Република Македонија на храна и производи од храна  кои содржат ГМО или се составени од ГМО.“

Член 2

Одредбите на член 56 утврдени во член 1 од овој Закон ќе престанат да се применуваат со пристапувањето на Република Македонија во Европската Унија.

Член 3

Подзаконските акти кои произлегуваат од Законот за безбедност на храната (”Службен весник на Република Македонија“ бр. 157/10, 53/11 и 1/12), Директорот на Агенцијата ќе ги донесе по претходно добиена согласност од Владата на Република Македонија.”
Член 4

Овој закон влегува во сила осмиот ден од денот на објавувањето во ”Службен весник на Република Македонија”.

 

Одредби од Законот за безбедност на храната кои се менуваат
Член 56

Генетски модифицирана храна
(1) ГМО храна не смее да: 

- има негативни ефекти врз здравјето на луѓето, животните и животната средина, 

- го доведува во заблуда потрошувачот во однос на нејзиниот состав и својства и
- се разликува од храната и состојките на храната кои треба да ги заменат, до таа мера, што нивната нормална консумација би имала негативен ефект за потрошувачот во прехранбена смисла. 

(2) Операторот со храна кој за прв пат сака да стави во промет ГМО храна на пазарот во Република Македонија, во согласност со Законот за ГМО и овој закон, треба да поднесе барање за одобрение за ставање во промет на ГМО храна до Агенцијата.

(3) Барањето од ставот (2) на овој член се однесува на: 

- храна која содржи ГМО или е составена од ГМО и 

- состојките произведени од ГМО или храната која ги содржи тие состојки.

(4) Агенцијата води регистар на одобрени производи кои ги исполнуваат посебните барања за безбедност како ГМО храна.

(5) Директорот на Агенцијата во согласност со министерот за здравство и министерот за животна средина и просторно планирање ги пропишува посебните барања за безбедност на ГМО храна, означувањето и барањата за следливост на прехранбените производи кои содржат ГМО храна или се составени од ГМО, барањата за следливост на храната произведена од ГМО.

(6) Директорот на Агенцијата ги пропишува начинот и постапката за издавање на одобрение, нејзиното времетраење, потребната документација и висината на трошоците во постапката за издавање одобрение за ставање во промет на производот од групата на ГМО храна.

ОБРАЗЛОЖЕНИЕ НА ПРЕДЛОГ - ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА БЕЗБЕДНОСТ НА ХРАНАТА

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ
Со предлог Законот за изменување и дополнуање на Законот за безбедност на храната се воведува забрана за производство и ставање во промет и увоз во Република Македонија на генетски модифицирана храна, се до пристапување на Република Македонија во Европската Унија. Со измените и дополнувањата на Законот за безебедност на храната се воведува и одредба со која е превидено правилниците кои во иднина ќе ги носи Агенцијата за храна и ветеринарство да бидат со претходно добиена согласност од Владата на Република Македонија.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во одредбите на предлог Законот за изменување и дополнување на Законот за безбедност на храната не се меѓусебно поврзани и се однесуваат на различни работи.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предлогот на Законот за изменување и дополнување на Законот за безбедност на храната ќе се забрани производство, ставање во промет и увоз во Република Македонија на генетски модифицирана храна, како и на храна која содржи или се состои од генетски модифицирани организми. Со тоа ќе се обезбеди високо степен на заштита на здравјето на луѓето и на животните.

